
Frá skólastjóra 
Ágætu lesendur 
Nú er kynningarfundum foreldra næstum lokið. Mig langar til að 
þakka foreldrum fyrir að taka vel á móti okkur Þórði þegar við 
gengum í stofur og ræddum málin. Það var sérstaklega vel 
mætt á alla fundi og miðað við móttökur og fundasókn þá held 
ég að þessi tími sé kominn til að vera. Okkur sýndist líka að 
fólk tæki því vel að fá kaffi og meðlæti. Skólastjóri á ekki 
heiðurinn af þeirri hugmynd heldur kom hún frá foreldrum á 
kynningarfundum á síðastliðnu ári. Kynningarfundirnir eru mikil-
vægur vettvangur til samskipta kennara og foreldra en þetta 
má ekki vera eini vettvangurinn. Ég hvet foreldra til að fjöl-
menna á fund foreldrafélagsins og taka þátt í starfi félagsins. 
Skólanum og börnunum er mikill styrkur af því að hafa 
foreldrafélag og foreldraráð. Foreldrafélagið og foreldraráðið 
gæta annars vegar félagslegra hagsmuna nemenda og hins 
vegar skipulagslegra hagsmuna. Foreldrafélagið stendur fyrir 
margvíslegum mikilvægum uppákomum og styrkir félagslíf 
bekkjanna. Foreldraráðið veitir stjórnendum mikilvægt aðhald 
með spurningum sínum um skipulag og starfshætti. 
Foreldraráðið er líka mikilvægur vettvangur fyrir faglega 
umræðu skólastjórnar og fulltrúa foreldra. Skólastjóri heldur 
reglulega fundi með formanni foreldrafélagsins og fær þannig 
tækifæri til að hafa orð á því sem gerist frá degi til dags. Allt 
samráð skólastjóra við foreldra svo og við kennara og aðra 
starfsmenn þjónar þeim tilgangi að gera góðan skóla betri. Við 
erum öll á sama báti, stöndum hvert og eitt við borðstokkinn 
allt um kring og fylgjumst með því sem við sjáum við 
sjóndeildarhring. Við skiptumst á upplýsingum og þannig 
höldum við stefnunni. 
Það er ótrúlegt hvað tíminn líður hratt. Brátt kemur að foreldra-
viðtölum en þau verða 9. október en föstudaginn 5. október er 
starfsdagur til undirbúnings fyrir foreldraviðtöl. Vetrarfrí verður 
svo vikuna 29. október til 2. nóvember. Ég minni á að nú erum 
við að taka bæði vetrarleyfin í einu haustleyfi. Ég hvet foreldra 
eindregið til að nýta sér þetta leyfi með börnum sínum.  
Að lokum vil ég brýna foreldra í því að gæta þess að börnin 
komi ávallt vel klædd í skólann og í samræmi við veðráttu 
hverju sinni. Einnig höfum við tekið eftir því að of mörg börn 
koma enn í skólann á hjólaskóm. Við höfum lagt til að börnin 
komi á venjulegum skóm í skólann þar sem við teljum að það 

geti verið slysahætta af því að ferðast á hjólaskóm. Talandi 
um hjól, þá koma margir í skólann á hjólum og er það vel en 
alltof margir sýna hjólunum litla virðingu þar sem þau standa 
og bíða eigenda sinna á daginn. Ég hvet ykkur til að ræða 
við börnin um hvernig þetta gangi. Við reynum að gæta 
þessara verðmæta eins og við mögulega getum en þurfum 
hjálp ykkar foreldrar til að ræða virðingu fyrir eigum annarra.  
Ég vil fyrir mína hönd og Þórðar aðstoðarskólastjóra ítreka 
notalegar móttökur á kynningarfundunum. 

Ásgeir Beinteinsson, skólastjóri 
 

Félagsmiðstöð í Háteigsskóla 
Félagsmiðstöð í Háteigsskóla var opnuð mánudaginn 10 
september. Í því felst að Íþrótta- og tómstundarráð rekur 
félagsmiðstöðina í samvinnu við skólann og stendur fyrst og 
fremst fyrir unglingastarfi meðal 8. – 10. bekkinga í unglinga-
deildarálmunni.  
 

Opnunartími er eftirfarandi: 
Mánudagar 16-18 og 19:30 – 22 
Miðvikudagar 16-19 og 19:30 – 22 
Annar hver föstudagur frá 18 – 22. 
 

Dagskráin er blönduð af skipulagðri dagskrá og opnu húsi.  
Skipulögð dagskrá stendur yfirleitt yfir frá 20:00 – 21:30, en 
klúbbastarf fyrri part dagsins. 
Við höfum nú haft opið í fjögur kvöld þegar þetta er ritað og 
haft kappát, kósýkvöld, bíókvöld og opið hús. Næst á 
dagskrá er að hafa nafnasamkeppni um hvað 
félagsmiðstöðin eigi að heita og um lógó. Einnig förum við 
að byrja á klúbbastarfi, 8. bekkjar kvöldi o.s.frv. Hingað til 
hefur verið góð mæting og yndisleg stemming. Við störfum í 
anda unglingalýðræðis en í því felst að unglingarnir sjálfir 
ákveða með okkur hvaða dagskrá er í boði. Verið ófeimin að 
koma við í heimsókn eða hringja (s; 6955216) eða koma 
með fyrirspurn til Hrefnu verkefnastjóra, 
hrefna.gudmundsdottir@reykjavik.is. Starf félagsmið-
stöðvarinnar var kynnt á foreldrafundi Háteigsskóla og svo 
munum við hafa sérstakan dag til að bjóða foreldrum og 
velunnurum í heimsókn; takið því 31. október frá. Nánar um 
þennan félagsmiðstöðvardag verður auglýst síðar.  
Kveðja, Hrefna.  

Heimanám fyrir nemendur í 5. – 7. bekk 
Frá og með mánudeginum 15. október býðst nemendum í 5.-
7. bekk að vinna að heimanámi í skólanum tvo daga vikunnar, 
þ.e. mánudaga og miðvikudaga kl. 14:30-15:30. Heimanámið 
verður í stofu A301 og umsjón með því hefur Guðný I. 
Einarsdóttir umsjónarkennari í 6. bekk. Skyldumæting er í 
tímana, viðvera nemenda er 60 mínútur og ber að láta vita ef 
um forföll er að ræða. Forráðamenn bera ábyrgð á mætingum 
barna sinna og verða þeir látnir vita ef þau mæta ekki.  
Gjaldið fyrir tímabilið frá 15. október til og með 30. janúar er:  
- Einu sinni í viku kr. 3.600,-  (12 skipti) 
- Tvisvar í viku   kr. 7.200,-  (24 skipti)  
Lágmarksþátttaka í hvern tíma eru 12 nemendur. Ef sá fjöldi 
næst ekki verður ekki farið af stað með heimavinnutímana. 
Umsóknareyðublöð er hægt að fá hjá ritara eða af heimasíðu 
skólans. Allar nánari upplýsingar veitir aðstoðarskólastjóri. 

 

Ljóðið hér á eftir varð til eftir ferð 7. bekkinga í Heiðmörk 6. 
september sl.: 
 

    
   Á ferð minni um lítinn skóg ég hitti jólatré. 
   Ég spurði það um ýmislegt og sumt það lét mér í té. 
 

   Jólatréð það sagði mér frá stóru ástinni sinni. 
   Hún byggi ofar í skóginum og væri aðeins minni. 
 

   Svo spurði ég litla jólatréð hvort það fengi nóg að borða, 
   með bros á vör það svaraði: Ég hef nægan vetrarforða. 
 

   Og þegar ég var að fara jólatrénu frá 
   það sagði mér eitt lítið, skrítið, fallegt leyndarmál. 

Elín Metta Jensen, 7. bekk 

Nemendaráð 
Búið er að kjósa nemendaráð vetrarins. Klara Einarsdóttir er for-
maður, Valgerður Bjarnadóttir varaformaður, Diljá Guðmundar-
dóttir gjaldkeri, Kolfinna Tómasdóttir varagjaldkeri, Kristín 
Hulda Gísladóttir ritari og Ásrún Mjöll Stefánsdóttir er 
vararitari. 
Með stjórn nemendafélagsins starfa; árshátíðarnefnd: Eva 
Gunnlaugsdóttir, Inga Rán Reynisdóttir og Magnús Sigurðs-
son; skemmtinefnd: Brynja Helgadóttir, Thelma Haraldsdóttir 
og Geir Garðarsson og íþróttanefnd: Jenný Harðardóttir, 
Stefán Hlynur Karlsson og Sunna Mjöll Sverrisdóttir. 
Auglýsinganefnd skipa Katrín Björk Gunnarsdóttir, Ásdís 
Bjarkadóttir og Berglind Erna Tryggvadóttir og í tónlistar- og 
tækninefnd eru Jóhannes Geir Ólafsson og Sindri Snær 
Kolbeinsson. Fríða Agnarsdóttir kennari mun hafa umsjón 
með félagsstarfi nemenda í vetur. 

Ég hlakka svo til 
Nemendur 6. bekkjar voru að lesa ljóð Vilborgar 
Dagbjartsdóttur og í framhaldi samdi Stefán Atli eftirfarandi 
ljóð:       ég hlakka svo til þegar það kemur snjór 
             ég hlakka svo til þegar ég fer á snjóbretti 
             ég hlakka svo til þegar ég fæ að keppa 
             ég hlakka svo til þegar ég prófa skautana mína 
             ég hlakka svo til þegar það kemur vetur 
             ég hlakka svo til þegar það kemur sumar 
             ég hlakka svo til þegar það kemur haust 
             ég hlakka svo til þegar ég fer í bíó 

 

Getur einhver hjálpað mér að ala barnið mitt upp? 
Kynning á aðalfundi foreldrafélagsins í næstu viku. 

Á aðalfundi foreldrafélagsins sem haldinn verður þriðjudags-
kvöldið 2. október nk. mun sálfræðingurinn Zuilma Gabríela 
Sigurðardóttir dósent við Félagsvísindadeild Háskóla Íslands 
segja frá SOS uppeldisnámskeiðunum sem haldin hafa verið 
á vegum Félagsvísindastofnunar í nokkur ár og notið mikilla 
vinsælda. Ætlunin er að Gabríela muni halda eins kvölds nám-
skeið síðar í haust um uppeldisaðferðir sem styrkja góða 
hegðun.  
Fundurinn hefst stundvíslega kl. 20 með venjulegum aðal-
fundarstörfum.  
Óskað er eftir 5 nýjum fulltrúum í stjórn og eru karlkyns 
fulltrúar sérstaklega boðnir velkomnir. Gert er ráð fyrir að 
fundinum ljúki kl. 21.30. Við hvetjum alla forráðamenn barna 
við skólann til að mæta þessa kvöldstund.  

Stjórn foreldrafélags Háteigsskóla 

Kindin sem vildi verða mennsk 
Einu sinni var kind sem vildi verða mennsk.  
Einu sinni fór hún til manns og hann var galdramaður. Hún 
sagði við hann: Ég vil verða mennsk. Þá sagði galdra-
maðurinn: Þú ... en þú ert kind. Ég veit, sagði kindin. Ég vil 
að þú breytir mér í manneskju. Ooh ... jæja, þá skal ég 
breyta þér í manneskju, sagði galdramaðurinn. Jibbíííí, 
jibbíííí, sagði kindin. En bara með einu skilyrði, að þú gefir 
mér tvo gull, einn silfur og þrjá brons og tíu venjulega 
peninga, sagði galdramaðurinn. Jæja, ég skal gera það. Þá 
tók hún peningakrús sem hún geymdi í ullinni sinni og svo 
tók hún alla peningana sem hún átti að borga fyrir það að 
vera breytt. Þá tók galdramaðurinn peningana og breytti svo 
kindinni í manneskju og hún varð frjáls og hún lifði vel og 
lengi.           Ásta Indía Valdimarsdóttir, 2. bekk 

 
Saga úr fjörunni 
Einu sinni var lítil stelpa sem bjó í litlu húsi með mömmu sinni 
og pabba og hét Margrét Tinna. Henni þótti mjög gaman niðri í 
fjöru og svo átti hún líka heima svo nálægt fjörunni. Einn góðan 
veðurdag þegar hún var að labba niðri í fjöru sá hún litla 
hreyfingu á bak við stein. Hún labbaði þangað sem 
hreyfingin hafði verið og sá fallegan og lítinn álf. Í fyrstu var 
hún dálítið hrædd en svo var hún allt í einu bara ekkert 
hrædd og sagði halló. Álfinum dauðbrá og breytti henni óvart 
í sel. Hann ætlaði að fara að galdra hana til baka en þá bað 
hún hann að gera það ekki alveg strax af því að hana 
langaði til þess að prófa að vera selur. Svo fór hún að synda 
og henni fannst það mjög gaman. Þegar hún kom til baka 
var ekkert nema lítið bréf eftir og í því stóð:  
       farðu á bak við stærsta steininn sem þú sérð 
       þá finnurðu mig. 
Hún fór á bak við stærsta steininn og fann álfinn og hann 
breytti henni aftur í manneskju. Hún hugsaði mjög mikið um 
þetta en að lokum sofnaði hún.  

Þórdís Petra Ólafsdóttir, 4. bekk  

�          Spakmæli mánaðarins:           

Náðu tindinum á þínu fjalli, þá skal ég 

gleðjast með þér!! 


